
T
əhsil artıq neçə əsrlərdir ki, cəmiyyətin bir tam halında mövcudluğunu və inkişafını təmin edən əsas sosial ins​titutlardan biri​dir. Hər bir ölkənin ictimai təş​kilat​lanma səviyyəsi ilk növ​bədə təhsilin keyfiyyə​tin​dən asılıdır. Cəmiyyəti təmsil edən şəxslərin hamısı; dövlət xadimləri də, yaradıcı ziya​lılar da, iş adamları da və s. ilk sistemli bilikləri təhsil ocaq​​la​rında almış, on​ların şəxsiy​yət kimi yetişməsi də, döv​lət​çilik təfəkkürləri də, vətən​daşlıq duyğuları da əsa​sən məktəblərdə formalaşmışdır. Yəni bu gün təhsil hansı səviyyədədirsə, on il sonra cəmiyyət də həmin səviyyədə olacaqdır. Ona görə də, ictimai inkişafın ən böyük resurs​ları təhsil sistemindədir. 

Təsadüfi deyildir ki, Heydər Əliyev siyasi kursunun mühüm istiqa​mət​lə​rindən biri də təhsilin prioritet sahə ki​mi qayğı ilə əhatə olun​ması, sovet dövründə bu sahədə əldə olunmuş nailiy​yətlərin qo​runub-sax​lanması və inkişaf etdirilməsi idi. «Cəmiyyət təhsilsiz inkişaf edə bilməz», – deyən Heydər Əliyev Azərbaycanın gələcəyinin təhsilin bugünkü vəziy​yətindən asılı olduğunu dönə-dönə vur​ğulayır və işinin çox​​lu​ğuna baxmayaraq, gənclərlə, məktəblilərlə tez-tez gö​rüşür, on​ların uğur​ları ilə fərəhlənirdi. Hər yeni təhsil ili ərəfəsində qəbul im​tahanlarında yüksək nəticələr gös​tərmiş gənclərlə görüş, sentyabrın 1-də təhsil ocaq​larına baş çəkmək və təhsilin problemləri ilə maraq​lan​maq gözəl bir ənənəyə çevril​mişdi. Onun hakimiyyəti illərində, hətta ölkənin iq​ti​sadi durumu nisbətən ağır olan vaxtlarda da, dövlət büd​cəsindən təhsilə ayrılan vəsait heç vaxt azal​dılmamış, əksinə, bu sahə​yə ayır​maların miqdarı müntə​zəm surətdə artmışdır. Heydər Əliyevin fikrinə gö​rə, «cəmiyyət haradan olursa-olsun, nədən olursa-olsun kə​sib təhsilə xərcləməli, gənc nəslin təh​silinə, müəllimə kömək etmə​lidir». Təsadüfi deyildir ki, qaçqın və köç​kün​lərlə bağlı bu qə​dər prob​lemlərimiz ola-ola, Heydər Əliyevin sərəncamı ilə müəllim​lərin maaşı dəfələrlə ar​tı​rıl​mış​dır. Təhsilin maddi-texniki bazasını möh​kəmlən​dir​mək məqsədi ilə dövlət rəhbərliyi son illərdə diqqəti məktəb bina​larının tikintisinə və təmi​ri​nə yönəldərək bu sahədə bö​yük miq​yaslı quruculuq işlərinin başlanmasına qərar vermişdir və bu iş indi də uğurla davam etdirilir.

Prezident İlham Əliyevin seçki kampaniyasında Heydər Əliyev siyasi kur​sunun bundan sonra da saxla​na​cağına dair verdiyi bəyanat​lar, hamı kimi, təhsil işçilərini də məmnun edirdi. Çünki Heydər Əli​yev siyasi kursunun saxlanması bundan sonra da təhsilə, təh​sil işçi​lərinə, müəllimlərə dövlət qayğısı göstəriləcəyindən xəbər verirdi. Bu vədlərin doğ​ru​lu​ğuna əmin olmaq üçün çox da göz​ləmək lazım gəl​mədi. 2004-cü ildə prezident İlham Əliyevin verdiyi üç sərəncam fikrimizə ən gözəl sübutdur. Onlardan biri elmi dərəcəyə görə və​zi​fə maaş​larının beş dəfə artırılması, digəri isə aspirantura, ali, orta ixtisas, peşə məktəblərinin və peşə liseylərinin tələbə və şagird​lərinə verilən təqaüdlərin artırılması haqqında sə​rən​​camdır. De​məli, həm müəllim​lərin, həm də tələbə və şagirdlərin maddi təminatı yaxşılaşdırılmış, elmi ya​radıcılıq və təhsil fəaliyyətinə dövlət qayğısı özünün daha bir ifadəsini tapmışdır. Xüsusən, yax​şı oxuyan tələbələrin fərqləndirilməsi əlavə iqtisadi stimul yarat​maq baxımın​dan gənclərin öz üzərində daha səylə çalışmalarına kömək edəcəkdir. Daha bir sərəncam isə mək​təblərin kompüter​ləşdirilməsi ilə bağlı oldu. Son vaxtlaradək təhsil sistemini müasir tələblər səviyyəsində qurmaq üçün ən böyük maneə​lərdən biri məktəblərdə komputerlərin olmaması, informasiya texno​logiyalarının tətbiqi sahəsindəki gerilik idi. Məhz bu problemi həll etmək üçün prezident İlham Əliyevin sərəncamı ilə ayrılan vəsait ya​xın gələcəkdə təhsil sisteminin bu sahədəki ehtiyaclarının da ödə​nilməsinə imkan verəcəkdir.

Bəli, dövlətimizin təhsilə münasibəti aydındır: nəyin bahasına olursa-olsun, təhsilin mad​di təminatını yaxşılaş​dırmaq, bu sahədə ya​ra​dıcı əməyə meydan açmaq, milli intellektual po​ten​sialı səfərbər et​mək və xalqımızın ən böyük sərvətini – intellektual və mədəni də​yərlər sis​te​mi​ni uca tutmaq. Yəni ali dövlət rəhbərliyi təhsil üçün əlindən gələni edir. Bu sahənin inkişafı üçün hətta fa​izlə borc (kredit) götür​məkdən belə çəkinmir. 

Lakin sual ortaya çıxır ki, bütün bu qayğı, diqqət və sə​xavət biz təhsil işçilərinin məsuliyyətini daha da artır​malıdır, yoxsa əksinə, döv​lət qay​ğı​sın​dan bir arxayınçılıq, ələbaxımlıq əhval-ruhiyyəsi yaran​malı və iqtisadi amili ön plana çəkərək təh​sil quruculuğunda vətən​daşlıq borcu, milli qeyrət və entuziazmın nə dərəcədə önəmli ol​du​ğu​nu yaddan çıxarmalıyıq? 

Ən böyük əzmkarlıq maddi təminatın zəif olduğu təqdirdə də yük​sək nəticələrə nail olmaqdır. Bizdə isə bəzi təhsil məmurları təhsil sistemində olan bütün ça​tış​maz​lıqları, neqativ halları ancaq müəllim​lərin maaşının azlığı, maddi təminatın pisliyi ilə ört-basdır etməyə ça​lı​şırlar. Halbuki, Azərbaycanda yüksək dövlət rəhbərliyinin təh​silə mü​na​​si​bətindən gileylənmək üçün heç bir əsas yox​dur. Başqa sahə​lərlə müqayisədə təhsil daha çox diq​qət mərkəzindədir. Onun daxili problemlərini həll etmək​sə, bizim – təhsil işçilərinin, bu sahəyə məsul olan şəxs​lərin vəzifəsidir.

Azərbaycan müstəqillik əldə etməklə təhsil siste​mini milli ma​raq​lara uyğun surətdə qurmaq imkanı əldə etdi. Lakin bu imkanın gerçəkləşdirilməsi heç də asan məsələ deyil. Təhsilin sosial institut kimi öyrənilməməsi və təhsil quruculuğu sahəsində mütəxəsislərin ol​maması, sovet döv​​rün​də formalaşmış təqlidçilik ənənəsinin bu sahədə də davam etməsi milli təhsil quruculuğuna mane olur. Düz​dür, indi biz təhsil sahəsində hər hansı bir islahat apar​maq üçün üzümüzü təkcə Moskvaya deyil, həm də Parisə və ya Vaşinqtona tuta bilirik. Lakin bu heç nəyi dəyişmir; əksinə, müxtəlif sistemlərin eklektik qatı​şı​ğına çevrilmək təhlükəsi yaranır. Çünki, təhsil sisteminin optimal təşki​lat​lanması ancaq milli maraqlar nəzərə alınmaqla və daxi​li potensial zəminində həyata keçirilə bilər. 

Kitabın 1-ci hissəsi müxtəlif illərdə və təhsilin müxtəlif aspekiləri üzrə nəşr olunmuş 3 kitabın toplusu kimi hazırlanmışdır. Əsasən təh​silin təşkilati strukturu ilə bağlı olan birinci kitab (Təhsil sistemi: nəzəriyyə və prak​tika, Bakı, 1999), təhsil müəssisələrində mənəvi mü​hi​tə və biliklərin qiymətləndirilməsi prosesinin təhlilinə həsr olun​muş ikinci kitab (Təhsildə problemlər və vəzifələr. Bakı, 2002) və nəhayət, təhsilin məzmunu və pedaqoji proseslə bağlı olan üçüncü kitab (Orta təhsilin məqsədi və məzmunu haqqında. Bakı, 2004) əslində eyni bir möv​zu​nun müxtəlif rakursları olduğu üçün və burada əhatə olu​nan problemlər aktuallığını indi də saxladığı üçün biz onları bir tam halında nəşr etmək qərarına gəldik.  Ona görə də, ayrı-ayrı böl​mə​lərin müxtəlif zamanlarda yazıl​masından irəli gələn və indiki zamanla bəlkə də bir o qədər səsləşməyən mə​qamları nəzərə almağı xahiş edirik. Bununla belə, kitab vahid bir konsepsiyadan çıxış edilə​rək yazılmışdır və bu baxımdan, onu ideya bütövlüyü birləşdirir.

Kitabın 2-ci hissəsi təlim və tərbiyə problem​lərinə həsr olun​muşdur. Biz bu iki sahəni ona görə qarşılıqlı əlaqə və vəhdətdə nəzərdən keçiririk ki, onlar doğrudan da eyni prosesin iki tərəfidir. Təsadüfi deyildir ki, pedaqoji ədəbiyyatda ya təlim əqli tərbiyənin tərkib hissəsi olaraq bütövlükdə tərbiyə prosesinə daxil edilir, ya da tərbiyəni təlimin funksiyalarından biri kimi təsəvvür edirlər.
Məqsədimiz problemin peda​qoji aspektlərini, bu sahədə sovet pedaqogikasından qalmış bilikləri sistemli şəkildə şərh etmək və ya icmal yazmaq olmadığından, biz diqqəti əsasən müasir dövrdə Azər​bay​can təhsil sistemin​də və gənc nəslin tərbiyəsi prosesində ortaya çıx​mış aktual məsələlərə yönəltməyə çalışmışıq. 

Burada təhsilin məzmununda zəruri minimum prin​sipi, uşaqları ar​tıq informasiya ilə yükləməmək, on​lara düşüncə müstəqilliyi ver​mək və onların hərtərəfli inkişa​fını təmin etmək tələbləri ön plana çəkilir. Uşaq​ların yaş səviyyəsini nəzərə almaq, bir sıra fənlərin sistemli şərhin​də yaşa görə mərhələlənmə prinsipi tətbiq etmək təklif olunur. Əlbəttə, bu tələblər pedaqogikada çoxdan məlum​dur. Lakin nəyinsə nəzəri şəkildə məlum olması bir şeydir, onun gerçəklikdə nəzərə alınması – başqa bir şey. Təəssüf ki, orta məktəblərimizdə təhsilin real məzmunu nəzəri prinsiplərlə bir araya sığmır və kim isə, nə vaxtsa diqqəti bu problemə yönəltməsə, hər şey beləcə də davam edə bilər. 

Məhz keçid dövründə formalaşan yeni ictimai mühit və yeni dəyərlər sistemi öyrənilmədən, yeni me​yarlar formalaşdırılmadan, tərbiyədən danışmaq, ənənə​vi pedaqoji bazada yeni tərbiyə sistemi qurmaq mümkün deyil. Ona görə də, kitabda tərbiyə probleminin fəlsəfi və pedaqoji aspektləri qarşılıqlı əlaqədə və vəhdətdə işıq​lan​dırılmışdır. Yeni dövrdə təkcə məktəbin yox, ədəbiy​ya​tın, incəsə​nətin, kütləvi informasiya vasitə​lərinin tərbi​yə sistemində rolu və məsuliyyəti araşdı​rıl​mış, qlo​bal​laş​ma şəraitində milli-mənəvi dəyər​lərin prioritet​liyinə nail olmaq zərurəti vurğu​lan​mışdır. 

Bir sözlə, təkcə valideyn və müəllim qismində ayrı-ayrı subyekt​lər yox, bütövlükdə ictimai mühit tərbiyənin subyekti kimi nəzərdən keçirilir. Həmçinin təlimin də məktəbdənkənar formalarının xüsusi çəkisinin getdikcə artması nəzərə alınır. Nəticədə məlum olur ki, təlim və tərbiyə ilə bağlı problemlər nəinki auditoriya və ya məktəb miqya​sından kənara çıxır, hətta bütövlükdə Təhsil Nazirliyinin və təh​sil problemləri ilə məşğul olan digər qurumların fəaliyyət dairəsinə də sığmır. Eləcə də tərbiyə problemləri. Bu işdə təhsil müəssisələri və ailədən başqa, kütləvi informasiya vasitələri və mədəniyyət qurumları, bədii ədəbiyyat və incəsənət, müəssisə və təşki​latlar da iştirak edirlər. Deməli, tərbiyə problemləri də öz miqyasına görə təhsil sisteminə sığmır. Burada ümum​döv​lət konsepsiyası​na ehtiyac vardır. 

Deyilənlərə uyğun olaraq, bir daha vurğulayırıq ki, nə təhsil, nə təlim, nə də tərbiyə ilə bağlı məsələlər sadəcə sahə problemləri deyil və təşkilati baxımdan Təhsil Nazir​liyinin fəaliyyət dairəsinə sığmadığı kimi, elmi araş​dırma predmeti baxımından da, pedaqogika çərçivəsinə sığmır. 

Bizim yazdıqlarımız da müəllimlər üçün praktik vəsait ol​maq​dan daha çox, təhsil təşkilatçıları və peda​qogika nəzəriyyəçiləri, KİV və mədəniyyət sahəsinin işçi​ləri, habelə  cəmiyyətşünas alimlər üçün əhəmiyyətli ola bilər. Belə ki, kitabda təlim və tərbiyə ilə bağlı məsə​lələr pedaqoji praktika aspektində deyil, əsasən  fəlsəfi kon​teks​də nəzərdən keçirilir. 

Müasir dövrdə Qərb ölkələrində elm və texkinanın sürətli inki​şafı sənayenin elm tutumunun artması, iqtisa​diyyatın avtomatlaşması, məişət texnikasının həyat tərzini dəyişdirməsi və s. bu kimi amillər, tərbiyəyə münasibətin də dəyişilməsini tələb edir. Hüquqi dövlət qu​ru​culuğu, insan hüquqlarının qorunmasının ön plana keçməsi, əv​vəl​lər əxlaq zəminində həll olunan bir sıra məsələlərin hüquq zəmininə trans​fer edilməsi, qloballaşma şəraitində dəyərlər və meyarların özü​nün dəyişilməsi, ənənəvi peda​qo​gika kurslarında şərh edilən tərbiyə probleminin yeni aspektlərdə işıqlandırılmasını tələb edir. 

Postindustrial cəmiyyətdə tərbiyə Azərbaycan peda​qo​gikasında ətaləti üzrə davam edən sosialist tərbiyə sistemindən köklü surətdə fərqli olmalıdır. Nəzərə alın​ma​lıdır ki, daha artıq ailə və məktəb tər​biyənin yeganə məkanı deyil; kütləvi informasiya vasitələri, peyklə ya​yımlanan xarici televiziya kanalları, internet bizdən asılı olmayaraq planetar tərbiyə məkanı yaradır ki, bu yeni amili nəzərə almadan gənc nəslin tərbiyəsini səmərəli təşkil etmək mümkün deyil. Ona görə də, kitabın ikinci hissəsi elmi-texniki tərəqqi və çağdaş sivilizasiya şə​raitndə mənəvi və estetik tərbiyə problemlərinə həsr olunmuşdur.

İkinci hissədə həmçinin fiziki sağlamlıqla mənəvi yetkinliyin bir-birini qarşılıqlı surətdə şərtləndirməsindən, müasir dövrdə Şərq təba​bətinə və meditasiyaya qayıdış meyl​lərinin artması səbəblərindən, ruh və bədənin qarşı​lıqlı surətdə bir-birini tamamlaması zərurətindən bəhs edilir.          


Kitabda müəllif təhsilşünaslıq və pedaqogika sahəsində məlum təlimlərə və klassik irsə müraciət etməklə kifayətlənməyərək, həm də son illərdə Azərbaycanda gedən ictimai-siyasi proseslərin fəlsəfi tədqi- qin​dən, ke​çid dövrün​də ölkə​mizdə mədəni-mənəvi mühitin öyrənilmə- sindən, milli ədəbiy​yatımızın və KİV-in tərbiyəvi funksiyalarının araş​dırılmasından  çıxış  edir.  

Təhsillə bağlı bu gün də aktuallığını itirməyən və Azərbaycanda nəzərə alınması vacib olan bir sıra beynəlxalq sənədlər və onların şərhinə aid materiallar da kitaba əlavə olunmuşdur.  

